Salomon k’ay rété an sité

On bon biten té rivé an vi a Salomon. I té Trapé R. M. I. I té fè kon toutmoun, i té ay vwè asistant sosyal la, silon madanm-la, sitiasyon a-y té ka pèwmèt i té monté on dosyé ba-y.

I toujou viv tout vi a-y san ti lajan-lasa. É mi konyéla, i té ni-y, fò i té dépansé-y. sé kon lè ou ja manjé plen vant a-w, é yo ka wouba-w on zasyèt manjé. An moman-lasa ou ka manjé pa lavorasité. I achté on télé ka maché si aki, on konplé nwè é on pè soyulyé an kyi pou ay lantèman. I té moun a toutmoun davwa i té ka rann sèvis. I té k’ay jouwé domino lèswa aka vwazen a-y, Èwnès. I pa té ka bwè onlo, men yenki a kaz a-y oben aka Èwnès. Yo pa té ka jen vwè-y an bivèt. Salomon té ni on riches ou pa té ka touvé, konsa aka toutmoun: I té nofwap. I pa té ka santi-y maléré.

É sé konsa i té ka viv ti vi a-y jiskatan on misyé vin oti-y, sé lanméri ki té voyé-y dyèktèman vwè Salomon. Boug-la ré èspliké-y, la i té ka rété la pa té bon. Oblijé : kaz a-y pa té on koté sen pou rété. I té vé sav ka sa té vlé di. Sé té kontèl, pa té ni dlo si kontè ; kidonk pa té ni watè. I réponn i té ni on bèl pòtchanm… Pa té ni kouran nonplis. Misyé-la pran tan fè-y konprann tout bon biten kouran pé pòté ba-y é tout dézagréman a gaz é chabon é dòt ankò, tout sé biten-lasa ou pa té bizwen lè ou té ni kouran. Lèspri a-y mété-y ka kyansé. Si ou byen gadé, pétèt i té maléré poubon. Misyé-la sèvi èvè fèblès-lasa pou montré-y tousa ki bon adan rété an sité. 

«  Ou pé pa fè-w lidé ankijan moun ka viv agou a kyè a yo.Tout biten ka kléré : masonn, karo atè-la, ni bèl koulè, plafon, finèt. Adan-y, ou ka touvé tousa ki fo adan on kaz alèkilé ».

Sèl ti pwoblèm, fò-y ké péyé on lwayé, i chèché sav konmen lajan pou-y konparé avè R.M.I-la. Lwayé-la té k’ay manjé tout R.M.I-la. Mé misyé-la té vlé i viv adoumanman antoutjan. I èspliké-y, i té ké p étrapé on alokasyon pou péyé kaz-la. Lajan-lasa té ké kouvè on gwo pati a lwayé-la. Kifè, on bon pa a R.M.I-la té ké sèvi pou dòt dépans a-y.

Kyèktan apré misyé-la vin rann Salomon on vizit. Yo té ba-y on bèl ti istidyo orédchosé pou i té rété. Sé té on gran lasal é on kuizin. Lè i rantré anlasal-la, misyé-la pa konprann davwa pa té ayen adan. Akwèdi Salomon pa té ka rété la. Mél è i fè-y rantré an kuizin-la, i touvé kouch-la èvè onpakèt dòt zéfé Salomon té pran adan vyé ti kaz-la i té ni an mang-la. I té òwganizé-y an kuizin-la padavwa, lè i té an kouch a-y, i té pé anmenmditan wouvè é fenmé finèt a-y, wouvè wobiné a dlo-la, chofé kafé a-y é trapé on senn si tab-la pou i réparé. Misyé-la woupati ka félisité Salomon.

